"MENCARI BARAKAH DENGAN BERZAKAT"
(27 Disember 2019/ 30 Rabiulakhir 1441H)

Sidang Jumaat Yang Dirahmati Allah Sekalian,

Marilah sama-sama kita bertagwa kepada Allah SWT dengan sebenar-
benar tagwa dengan melaksanakan segala perintah-Nya dan menjauhi
segala larangan-Nya. Mudah-mudahan dengan tagwa yang kita cuba
dapatkan akan membolehkan kita mendapat kerberkatan di dunia dan di
akhirat. Tajuk khutbah Jumaat pada hari ini ialah: “MENCARI

BARAKAH DENGAN BERZAKAT?”.



Sidang Jumaat Yang Dirahmati Allah,
Zakat adalah salah satu rukun Islam yang lima. Hadis riwayat al-Bukhari

dan Muslim bahawa Rasulullah SAW bersabda yang bermaksud:

‘Islam dibina atas lima. Bersyahadah bahawa tiada Tuhan melainkan
Allah dan bahawa Muhammad itu pesuruh Allah, mendirikan
sembahyang, menunaikan zakat, berpuasa pada bulan Ramadan dan

haji ke Baitullah bagi sesiapa yang mampu mengunjunginya”.

Hadis di atas jelas membawa erti bahawa zakat adalah rukun Islam yang
ketiga selepas syahadah dan sembahyang. Dalam al-Quran disebut
zakat sebanyak 30 Kkali; iaitu 27 kali disebut bersekali bersama
sembahyang, satu kali disebut bersama-sama sembahyang dalam ayat
yang berbeza, manakala 2 kali lagi disebut secara tidak bersama

sembahyang.

Allah SWT berfirman dalam surah al-Baqgarah ayat 43:

Maksudnya: “Dan dirikanlah kamu akan sembahyang dan keluarkanlah

zakat dan rukuklah kamu semua (berjemaah) bersama-sama orang yang

rukuk”.



Rasulullah SAW memberikan peringatan yang keras dan ancaman yang
tegas kepada mereka yang enggan mengeluarkan zakat sebagaimana

hadis riwayat al-Bukhari dan Muslim yang bermaksud:

‘Barangsiapa yang Allah berikan kepadanya harta, tetapi dia tidak
mengeluarkan zakatnya, maka pada hari kiamat kelak hartanya itu
dijadikan berupa Syuja’ Aqra’ (Ular jantan yang botak, kepalanya
mengandungi banyak racun) yang memiliki dua titik hitam di atas dua
matanya melilit lehernya. Kemudian ia menggigit kedua tulang
rahangnya sambil berkata, “Aku adalah hartamu, aku adalah

simpananmu”.

Sidang Jumaat Yang Dirahmati Allah Sekalian,

Sedarlah bahawa harta yang kita miliki bukanlah hak mutlak kita. la
merupakan amanah pinjaman yang bersifat sementara. Allah SWT Maha
Berkuasa untuk memberi dan mengambil semula melalui pelbagai cara
tanpa diduga. Harta kita boleh hilang, rosak, lesap, terbakar mahupun
dicuri orang. Oleh itu, berwaspadalah kita dalam membelanjakan harta
dan menjaga amanah Allah. Setiap sumber harta yang kita miliki akan

dipersoalkan, dari manakah ia diperolehi dan kemanakah ia dibelanjakan.



At-Tirmizi meriwayatkan, bahawa Rasulullah SAW pernah bersabda
yang bermaksud:

‘Kedua-dua kaki tidak akan berganjak sedikit pun pada hari kiamat
sehingga ditanya tentang 4 perkara, iaitu; Pertama: Tentang umurnya,
bagaimana ia dihabiskannya, Kedua: Tentang masa mudanya, ke mana
dia pergunakannya. Ketiga: Tentang hartanya, dari mana diperolehi dan
bagaimana dibelanjakannya dan Keempat: Tentang ilmunya, apakah

yang dibuat dengannya”.

Sidang Jumaat Yang Dirahmati Allah Sekalian,

Mimbar yang mulia ini ingin menegaskan bahawa terdapat banyak
hikmah apabila umat Islam menunaikan zakat yang diwajibkan ke atas
mereka. Profesor Yusuf al-Qaradhawi dalam bukunya Figh al-Zakah

telah merumuskan beberapa hikmah zakat:

Pertama: Pembayaran zakat dapat meningkatkan nilai hidup pembayar
zakat.

Kedua: Zakat dapat membersih dan menyuburkan harta yang tinggal.
Ketiga: Zakat yang dikeluarkan dapat membantu pihak yang

memerlukan.



Keempat: zakat dapat merapatkan jurang sosial dalam kalangan para

anggota masyarakat.

Namun, hikmah teragung dalam ibadat zakat ialah keberkatan yang

dikurniakan oleh Allah SWT kepada pembayar dan penerima zakat.

Barakah ternampak dalam beberapa aspek kehidupannya. Antaranya;

Pertama: Barakah kelihatan dalam amalan dan ibadat yang
dilakukannya. Ibadat yang dilakukan terasa manis dan lazat, sehingga ia
ingin terus mengulanginya tanpa jemu. Allah SWT juga akan
menghindarkan pembayar zakat daripada segala sifat keji dan tercela
seperi riak, ujub dan takabbur.

Kedua: Barakah juga jelas kelihatan pada rezeki atau makanan yang
diperolehi. Walaupun sedikit rezeki diperolehi, namun ia ternyata cukup
dan mencukupi untuk menyara diri dan keluarga. Rezeki halal yang
dinikmati juga menyebabkan seseorang sentiasa ghairah dan
bersemangat untuk terus beribadat. Kesemua ini, sudah tentu
mendekatkan pembayar zakat kepada Allah SWT dan memperoleh
keredhaan-Nya. Inilah kebahagiaan hakiki yang patut dicari oleh

seseorang hamba Allah.



Ketiga: Barakah juga kelihatan pada usia manusia. Jika usia kita
diberkati, Allah SWT akan mendorong kita untuk memanfaatkan usia
dalam perjuangan menegakkan syiar Islam. Walaupun usia kita mungkin
pendek, namun jasa yang dapat dicurahkan dalam perjuangan adalah
besar. Penyudahnya usia itu walaupun singkat, namun mampu
memenuhi matlamat hidup yang sebenar iaitulah untuk beribadat kepada

Allah SWT.

Keempat: Bagi para usahawan dan ahli perniagaan yang membayar
zakat pula, barakah ternampak dalam beberapa aspek kehidupan dan
perniagaan. Antaranya, perniagaann itu tidak melalaikannya daripada
menunaikan ibadat-ibadat yang lain seperti solat, puasa dan haiji.
Perniagaan yang dijalankannya juga adalah menggunakan modal dari
sumber vyang halal yang bebas dari unsur riba. Keberkatan
perniagaannya semakin bertambah apabila perniagaannya memperolehi
keuntungan melalui cara yang baik dan tidak menipu di samping
bertambah maju dan makmur sehingga dapat membantu masyarakat

yang memerlukan.

Kelima: Barakah juga ternampak dalam kehidupan pembayar zakat.
Umat Islam yang menunaikan zakat menunjukkan yang mereka
sebenarnya bersyukur atas nikmat yang Allah SWT kurniakan. Dengan

sebab itulah harta yang diperolehi, mereka belanjakan pada jalan Allah

SWT, bukan pada jalan maksiat. Selanjutnya orang yang menunaikan
zakat sentiasa disukai oleh umat Islam yang lain terutamanya orang fakir

dan miskin.

Sidang Jumaat Yang Dirahmati Allah Sekalian,

Mengakhiri khutbah terutamanya di penghujung tahun 2019 masihi ini,
marilah kita sama-sama mencari barakah dalam apa jua urusan sama
ada pekerjaan atau perniagaan yang kita usahakan. Semoga setiap
amal yang kita lakukan mendapat barakah dari Allah SWT. Jika kita
beriman dan bertagwa, Allah SWT akan sentiasa memberi limpahan
rezeki yang tidak putus-putus.

Firman Allah SWT dalam surah al-A’raf ayat 96:

Maksudnya: “Dan (Tuhan berfirman lagi): Sekiranya penduduk negeri itu,
beriman serta bertagwa, tentulah Kami akan membuka kepada mereka
(pintu pengurniaan) yang melimpah-limpah berkatnya, dari langit dan
bumi. Tetapi mereka mendustakan (rasul kami), lalu Kami timpakan
mereka dengan azab seksa disebabkan apa yang mereka telah

usahakan”.

Sidang Jumaat Yang Dirahmati Allah,

Saya berpesan kepada tuan-tuan dan diri saya sendiri supaya bertakwa
kepada Allah SWT dengan mematuhi segala perintah-Nya dan menjauhi
segala larangan-Nya. Sesungguhnya berbahagialah orang yang
bertakwa kepada Allah. Di samping itu, sebagai tanda mensyukuri
segala nikmat Allah yang dikurniakan kepada kita, marilah kita
mencontohi akhlak nabi SAW dan para sahabat sehingga mereka digelar
jutawan akhirat. Caranya ialah dengan memperbanyakkan sumbangan
harta yang kita sayangi ke jalan Allah iaitu dengan melakukan amalan

wagqaf.



Wagaf dari segi syarak ialah apa-apa harta yang ditahan hak pewaqaf ke
atas harta tersebut daripada sebarang urusan jual beli, pewarisan, hibah
dan wasiat di samping mengekalkan sumber fizikalnya, untuk kebajikan
dengan niat untuk mendekatkan diri pewaqaf kepada Allah.

Di negara kita, amalan berwaqgaf telah lama diamalkan oleh generasi
yang terdahulu. Mereka telah berjaya mewaqafkan harta melalui
pembinaan masjid-masjid, sekolah-sekolah, pondok-pondok pengajian
dan rumah-rumah anak yatim. Berwagaf adalah amalan mulia yang
dapat melahirkan perasaan kasih sayang, menyemarakkan semangat
saling bantu-membantu antara satu sama lain. Sepertimana firman Allah

SWT dalam surah Ali Imran ayat 92:

-

e o e sl 350
bizd g2 s

EA C-

Maksudnya: “Kamu tidak sekali-kali akan dapat mencapai (hakikat)
kebajikan dan kebaktian (yang sempurna) sebelum kamu dermakan
sebahagian dari apa yang kamu sayangi. Dan sesuatu apa jua yang
kamu dermakan, maka sesungguhnya Allah mengetahuinya”.

Sidang Jumaat Yang Dirahmati Allah,

Di negeri kita khususnya, Majlis Agama Islam Negeri Pulau Pinang

(MAINPP) telah menyediakan satu alternatif kepada pelaksanaan ibadah

waqaf yang berkonsepkan wakalah melalui dana waqgaf Pulau Pinang.
Sama ada melalui potongan gaji bulanan atau pembayaran secara atas
talian. Wakalah bermaksud para penyumbang mewakilkan kepada Majlis
Agama Islam untuk mewakafkan mana-mana harta kekal dengan niat
kerana Allah Taala. Ini merupakan satu usaha untuk menggembeling
kerjasama ummah untuk bersama-sama melaksanakan ibadah wagaf

walau pada tahap manapun kemampuan ekonomi seseorang.

Di samping itu, mesyuarat Majlis Agama Islam Pulau Pinang Bil 3/2018
bertarikn 22 November 2018 telah memutuskan bahawa 10% daripada
hasil kutipan Tabung Jumaat mingguan dari setiap masjid, hendaklah
disalurkan secara bulanan kepada Tabung Wakaf Sumbangan Masjid
yang telah ditubuhkan. Maka adalah menjadi tanggungjawab seluruh

jawatankuasa kariah untuk melaksanakan amanah ini dengan sempurna.

Mengengkari arahan ini akan menyebabkan mereka boleh dikenakan
tindakan undang-undang mengikut Seksyen 9, Enakmen Kesalahan
Jenayah Syariah (NEGERI PULAU PINANG) 1996. Seksyen ini
memperuntukkan bahawa: “Mana-mana orang yang bertindak dengan
cara yang menghina pihak berkuasa agama atau mengingkari,
melanggar atau mempertikaikan perintah atau arahan Yang Di-Pertuan
Agong sebagai Ketua Agama Islam, Majlis atau Mufti, yang dinyatakan

atau diberikan melalui fatwa, adalah melakukan suatu kesalahan. Jika

disabitkan kesalahan, boleh didenda tidak melebihi tiga ribu ringgit atau
dipenjarakan selama tempoh tidak melebihi dua tahun atau kedua-

duanya.”

Justeru marilah kita infagkan sedikit rezeki yang ada. Secara tidak
langsung jemaah yang menghulurkan derma setiap kali solat Jumaat,

akan berkongsi saham waqaf yang berkekalan manfaatnya hingga ke

hari akhirat. Diriwayatkan dari Abu Hurairah, Rasulullah 2 bersabda:

Yang bermaksud: “Apabila seorang hamba meninggal dunia, maka
terputuslah darinya amalnya kecuali dari Tiga perkara iaitu sedekah
jariah, ilmu yang diambil manfaatnya, anak soleh yang mendoakannya”.

(Hadis Riwayat Muslim)

Sidang Jumaat Yang Dirahmati Allah,
Pada saat yang penuh barakah ini marilah kita berselawat ke atas nabi
Muhammad SAW yang membawa petunjuk dan rahmat kepada kita

sekalian sepertimana perintah Allah dalam surah Al-Ahzab, ayat 56:

“Sesungguhnya Allah dan malaikat-Nya berselawat kepada Nabi

Muhammad < wahai orang yang beriman, berselawatlah kamu

kepadanya serta ucapkanlah salam sejahtera dengan penghormatan

yang sepenuhnya”.

Ya Allah, kami mohon kehadrat-Mu, mantapkanlah pegangan kami
menurut ajaran Ahli Sunnah Waljamaah, dan peliharalah kami daripada

amalan dan akidah yang menyeleweng dan sesat.

Ya Allah, bukakanlah hati kami untuk mendirikan solat fardhu lima waktu,
menunaikan zakat dan kefardhuan yang lain. Berkatilah hidup orang
yang melaksanakan zakat dan menyayangi fakir miskin, serta mereka
yang menginfakkan harta untuk Dana Wakaf Pulau Pinang dengan

ganjaran pahala yang berkekalan hingga ke akhir hayat.

